
საქართველოს ცენტრალური საარჩევნო 
კომისიის დადგენილება №59/2004

2004 წლის 13 ოქტომბერი

ქ. თბილისი

საქართველოს პარლამენტის  2004 წლის 24 ოქტომბრის შუალედური არჩევნებისათვის ამომრჩევლის მოწმობის გაცემისა და ამომრჩევლის მოწმობის საშუალებით ხმის მიცემის წესის თაობაზე ინსტრუქციის დამტკიცების შესახებ
საქართველოს ორგანული კანონის `საქართველოს საარჩევნო კოდექსი” 25-ე მუხლის მე-2 პუნქტის საფუძველზე, საქართველოს ცენტრალური საარჩევნო კომისია ადგენს:

მუხლი 1
დამტკიცდეს თანდართული ინსტრუქცია საქართველოს პარლამენტის 2004 წლის 24 ოქტომბრის შუალედური არჩევნებისათვის ამომრჩევლის მოწმობის გაცემისა და ამომრჩევლის მოწმობის საშუალებით ხმის მიცემის წესის თაობაზე.


მუხლი 2
ეს დადგენილება შეიძლება გასაჩივრდეს თბილისის საოლქო სასამართ​ლოში (მისამართი: ქ. თბილისი, გრ. რობაქიძის გამზ. №7ა) მისი გამოქვეყნებიდან 3 კალენდარული დღის ვადაში.


მუხლი 3
ეს დადგენილება ძალაშია გამოქვეყნებისთანავე.

კომისიის თავმჯდომარის 

მოვალეობის შემსრულებელი  ზ. ნონიკაშვილი
კომისიის მდივანი
  კ. კვიტაიშვილი
ინსტრუქცია
ამომრჩევლის მოწმობის გაცემისა და ამომრჩევლის მოწმობის საშუალებით ხმის მიცემის წესის თაობაზე
1. ამომრჩევლის მოწმობა გაიცემა მხოლოდ იმ ამომრჩეველზე, რომელიც ცხოვრობს სოფელში, თემსა თუ დაბაში და არ გააჩნია ამომრჩეველთა სიაში გაერთიანებისა და ხმის მიცემისათვის საქართველოს საარჩევნო კოდექსით დადგენილი არც ერთი პირადობის დამადასტურებელი საბუთი.

2. ამომრჩევლის მოწმობის გაცემის მოთხოვნით საუბნო საარჩევნო კომისიისათვის მიმართვა დასაშვებია როგორც ზეპირი, ასევე წერილობითი განცხადებით კენჭისყრამდე არა უგვიანეს მე-5 დღისა.

3. ამომრჩეველმა საუბნო საარჩევნო კომისიას უნდა გადასცეს ადგილობრივი მმართველობის (თვითმმართველობის) ორგანოს ბეჭდით დამოწმებული ცნობა (საკომლო წიგნიდან ამონაწერი), რომლითაც დასტურდება სოფლის, თემის ან დაბის ტერიტორიაზე ამომრჩევლის ცხოვრების ფაქტი. თუკი სოფლის, თემის ან დაბის ტერიტორიაზე გახსნილია ერთზე მეტი საარჩევნო უბანი, მაშინ ცნობაში (ამონაწერში) მითითებული უნდა იყოს, თუ რომელი საარჩევნო უბნის ტერიტორიაზე ცხოვრობს ამომრჩეველი.

4. კომისია განცხადებას განიხილავს მიმართვის დღეს, საკითხს წყვეტს საუბნო საარჩევნო კომისიის განკარგულებით (საარჩევნო კოდექსით გათვალისწინებული წესით, ღია სხდომაზე). საკითხის დადებითად გადაწყვეტისას ამომრჩეველს ეძლევა ამომრჩევლის მოწმობა, რომელსაც ხელს აწერენ კომისიის თავმჯდომარე და მდივანი. საკითხის უარყოფითად გადაწყვეტისას განმცხადებელს არა უგვიანეს მომდევნო დღისა ეძლევა განკარგულების ასლი, რომელშიც აღინიშნება უარის თქმის მიზეზი. 

5. ამომრჩევლის მოწმობის გაცემის წინ ამომრჩეველთა სიის დაზუსტებისა და შესწორების პასუხისმგებელი საუბნო საარჩევნო კომისიის წევრი ამოწმებს, არის თუ არა შეყვანილი ამომრჩევლის მოწმობის მომთხოვნი ამომრჩეველი ამომრჩეველთა ერთიან ან სპეციალურ სიაში. 

თუ ამომრჩეველი არ არის შეყვანილი ამომრჩეველთა სიაში:

ა) თუ ამომრჩევლის მოწმობის გაცემა მოხდა 15 ოქტომბრამდე, მისი მონაცემები შეაქვთ ამომრჩეველთა ნაბეჭდი სიის შესწორებათა აღრიცხვის რეესტრში;

ბ) თუ ამომრჩევლის მოწმობის გაცემა მოხდა 15 ოქტომბრის შემდეგ, მაშინ ამომრჩეველის მონაცემები შეაქვთ კენჭისყრის დღეს ამომრჩეველთა ერთიანი სიის კენჭისყრის დღეს დაზუსტების რეესტრში.

6. საუბნო საარჩევნო კომისიის მდივანი ამომრჩევლის მოწმობის გაცემის ფაქტს ასახავს საუბნო საარჩევნო კომისიის სარეგისტრაციო ჟურნალში, სადაც მიუთითებს ამომრჩევლის გვარს, სახელს, დაბადების თარიღს, მუდმივი საცხოვრებელი ადგილის მისამართს, ამომრჩევლის მოწმობის ნომერს და საკომლო წიგნიდან ამონაწერის ნომერს, რომლის საფუძველზეც მოხდა ამომრჩევლის მოწმობის გაცემა.

7. ცესკოს მიერ დამტკიცებული ამომრჩევლის მოწმობის ფორმები ცესკოს მიერ ამ ინსტრუქციის მიღებისთანავე გადაეცემა შესაბამის საოლქო საარჩევნო კომისიებს. იმის გამო, რომ საქართველოს ორგანული კანონის „საქართველოს საარჩევნო კოდექსი” 52-ე მუხლის მე-2 ნაწილის საფუძველზე, საუბნო საარჩევნო კომისიას სპეციალური ბეჭდის გამოყენების უფლება ენიჭება მხოლოდ კენჭისყრის დღეს, რაც შეუძლებელს ხდის ამომრჩევლის მოწმობის საუბნო საარჩევნო კომისიის ბეჭდით დამოწმებას, შესაბამისი საოლქო საარჩევნო კომისიები ცესკოდან მიღებულ ფორმებს ამოწმებენ საოლქო კომისიის ბეჭდით, რის შემდეგაც, ფორმების მიღებიდან არა უგვიანეს მომდევნო დღისა საოლქო კომისიები ამომრჩევლის მოწმობის ფორმებს ანაწილებენ საუბნო საარჩევნო კომისიებს შორის.

8. ამომრჩეველთა მოწმობების ნუმერაციას ახდენს შესაბამისი საუბნო საარჩევნო კომისია ამ მოწმობების გაცემისას. მოწმობები ინომრება თანამიმდევრობით. ნომრის პირველი 2 ციფრი აღნიშნავს საარჩევნო ოლქის ნომერს, მომდევნო ციფრები საარჩევნო უბნის ნომერს, ხოლო შემდგომი ციფრები შეესაბამება უშუალოდ ამომრჩევლის მოწმობის ნომერს მისი გაცემის რიგის მიხედვით, ანუ ამომრჩეველთა მოწმობების ნუმერაცია უნდა იყოს შემდეგი სახის 00-000-0000.

9. ამომრჩევლის მოწმობის გაცემის ვადის ამოწურვისთანავე, საუბნო საარჩევნო კომისიები დაუყოვნებლივ აცნობებენ შესაბამის საოლქო საარჩევნო კომისიებს იმ ამომრჩეველთა რაოდენობას, რომლებზეც გაცემულია ამომრჩევლის მოწმობა, ხოლო საოლქო საარჩევნო კომისია ამ ინფორმაციას დაუყოვნებლივ აწვდის ცესკოს. 

10. თუ ამომრჩეველი კენჭისყრაში მონაწილეობს ამომრჩევლის მოწმობით ბიულეტენის გაცემის წინ მას რეგისტრატორი ჩამოართმევს ამომრჩევლის მოწმობას, ხოლო საარჩევნო სიის იმ გრაფაში, სადაც მიეთითება პირადობის დამადასტურებელი საბუთის სახეობა და ნომერი, აკეთებს აღნიშვნას „ამომრჩევლის მოწმობა” და უთითებს ამომრჩევლის მოწმობის ნომერს. 

11. კენჭისყრის დასრულების შემდეგ ამომრჩევლის მოწმობები საკომლო წიგნიდან ამონაწერებთან ერთად ითვლება, ილუქება დადგენილი წესით და სხვა საარჩევნო დოკუმენტაციასთან ერთად ეგზავნება შესაბამის საოლქო საარჩევნო კომისიას.

12. ამომრჩეველთა მოწმობები და საკომლო წიგნიდან ამონაწერები საოლქო საარჩევნო კომისიების მიერ ინახება არჩევნების საბოლოო შედეგების შეჯამებიდან (გასაჩივრების ვადებისა და სასამართლო პროცესების დასრულების ჩათვლით) 10 დღის განმავლობაში, რის შემდეგაც ხდება მათი განადგურება. 

